
Annotatsiya. Ushbu maqolada xorijiy investitsiyalar va iqtisodiy o‘sish o‘rtasidagi o‘zaro ta’sir ilmiy-nazariy hamda amaliy 
jihatdan tahlil qilingan. Tadqiqot davomida xorijiy investitsiyalar oqimlarining global o‘zgarishlari, ularning milliy iqtisodiy 
rivojlanishdagi o‘rni hamda iqtisodiy o‘sish ko‘rsatkichlariga ta’siri o‘rganildi. Natijalar xorijiy investitsiyalar hajmining 
ortishi iqtisodiy faollikni rag‘batlantirishi bilan birga, institutsional muhit va investitsion siyosatning barqarorligi muhim omil 
ekanligini ko‘rsatdi.

Kalit so‘zlar: xorijiy investitsiyalar, iqtisodiy o‘sish, global investitsiya bozori, barqaror rivojlanish, kapital oqimlari, 
investitsion siyosat.
Abstract. This article analyzes the interaction between foreign investments and economic growth from both theoretical 
and practical perspectives. The study examines global trends in foreign investment flows, their role in national economic 
development, and their impact on economic growth indicators. The findings reveal that while increasing foreign investment 
stimulates economic activity, the sustainability of this process depends largely on the stability of the institutional 
environment and investment policy.

Keywords: foreign investment, economic growth, global investment market, sustainable development, capital flows, 
investment policy.
Аннотация. В данной статье рассматривается взаимосвязь между иностранными инвестициями и экономическим 
ростом с научно-теоретической и практической точек зрения. В ходе исследования проанализированы глобальные 
тенденции потоков иностранных инвестиций, их роль в национальном экономическом развитии и влияние на 
показатели экономического роста. Результаты показывают, что увеличение объёма иностранных инвестиций 
стимулирует экономическую активность, однако устойчивость этого процесса во многом зависит от стабильности 
институциональной среды и инвестиционной политики.

Ключевые слова: иностранные инвестиции, экономический рост, мировой инвестиционный рынок, устойчивое 
развитие, потоки капитала, инвестиционная политика.

K I R I S H
Rivojlanayotgan mamlakatlarda xorijiy investitsiyalarni jalb etish jarayoni jadal sur’atlar bilan rivojlanib 

bormoqda. Shu bilan birga, xorijiy investitsiyalarning iqtisodiy o‘sish jarayonlariga ta’siri murakkab va ko‘p 
qirrali bo‘lib qolmoqda. Milliy iqtisodiy tizimning to‘liq shakllanmaganligi, bozor infratuzilmasining zaifligi hamda 
institutsional islohotlarning yetarli darajada chuqurlashmaganligi natijasida xorijiy investitsiyalar va iqtisodiy 
o‘sish o‘rtasidagi o‘zaro bog‘liqlikda muayyan xavf omillari mavjud. Ushbu xavf omillarining investitsiya oqimlari 
bilan birgalikda namoyon bo‘lishi mamlakatlarning umumiy iqtisodiy rivojlanish dinamikasiga sezilarli ta’sir 
ko‘rsatadi.

Mazkur tadqiqotda xorijiy investitsiyalarni jalb etish jarayonlari, ularning iqtisodiy o‘sishga ta’sir 
mexanizmlari hamda ushbu jarayonni samarali boshqarishning ustuvor yo‘nalishlari tahlil qilinadi. Tadqiqotning 
asosiy maqsadi — xorijiy investitsiya oqimlarini to‘g‘ri anglash, ularni milliy iqtisodiy tizimning barqaror o‘sish 

strategiyasi bilan uyg‘unlashtirish va xorijiy investitsiyalar orqali iqtisodiy o‘sishni rag‘batlantirish bo‘yicha ilmiy 
asoslangan xulosalar ishlab chiqishdan iboratdir.

M A V Z U G A  O I D  A D A B I Y O T L A R  S H A R H I
Xorijiy investitsiyalar rivojlanayotgan mamlakatlar iqtisodiyotining makro va mikro darajalarida muhim 

rol o‘ynaydi. Ilmiy adabiyotlarda ta’kidlanishicha, xorijiy kapital nafaqat ishlab chiqarish resurslarini qayta 
taqsimlash orqali iqtisodiy jarayonlarni jonlantiradi, balki sanoat raqobatini kuchaytirib, ma’lum darajada 
operatsion xavflarni ham yuzaga keltiradi. Shu sababli iqtisodiy tuzilmasi hali to‘liq barqarorlashmagan 
mamlakatlarda xorijiy investitsiyalarning milliy iqtisodiy rivojlanishga ta’sirini dialektik yondashuv asosida 
baholash zarur hisoblanadi.

Ko‘plab tadqiqotlarda xorijiy investitsiyalarni jalb etish ishlab chiqarish resurslarining samarali 
kombinatsiyasini shakllantirishi, mavjud tabiiy boyliklar, yer resurslari va mehnat salohiyatidan oqilona 
foydalanish imkonini berishi qayd etilgan. Xususan, mehnat resurslari nisbatan arzon va ko‘p bo‘lgan davlatlar, 
jumladan Xitoy tajribasi shuni ko‘rsatadiki, xorijiy investitsiyalar ularning tabiiy raqobat ustunligini kuchaytiradi. 
Bunday ustunlik iqtisodiy siyosat choralariga aylantirilib, xorijiy kapitalni jalb etish, ilg‘or texnologiyalarni joriy 
etish hamda boshqaruv tajribasini takomillashtirish imkonini beradi. Natijada ishlab chiqarish resurslarining 
ichki salohiyati to‘liq safarbar etilib, ularni raqobatbardosh tarmoqlarga yo‘naltirish orqali milliy iqtisodiyotning 
jadallashgan rivojlanishi ta’minlanadi.

Biroq, xorijiy investitsiyalar oqimi bilan bir qatorda rivojlanayotgan mamlakatlar ma’lum iqtisodiy va ijtimoiy 
xarajatlarni ham o‘z zimmasiga oladi. Bu esa investitsiyalar samaradorligini oshirish, ularni milliy manfaatlarga 
muvofiq tarzda boshqarish va strategik tarmoqlarda to‘g‘ri yo‘naltirish masalalarini chuqur o‘rganishni talab 
etadi.

To‘g‘ridan-to‘g‘ri xorijiy investitsiyalar rivojlanayotgan mamlakatlar uchun yer, tabiiy resurslar va mehnat 
kuchi kabi boy va mo‘l ishlab chiqarish resurslarini qayta birlashtiradi. Shu sababli, mehnat kuchi bilan 
ta’minlangan Xitoy uchun to‘g‘ridan-to‘g‘ri xorijiy investitsiyalar tabiiy raqobat ustunligiga ega. Ushbu ustunlik 
xorijiy kapitalni jalb etish, texnologiya va boshqaruv usullarini takomillashtirish bo‘yicha milliy rivojlanish 
strategiyalariga aylantiriladi[1].

Tadqiqotlar shuni ko‘rsatadiki, ushbu nazariy asos orqali kapital jamg‘arilishi milliy mahsulotdagi kapital 
ulushiga mutanosib ravishda iqtisodiy o‘sishga bevosita hissa qo‘shadi. Bundan tashqari, iqtisodiyotning o‘sishi 
mehnat kuchining ko‘payishi va texnologik taraqqiyotga ham bog‘liqdir. Ushbu nazariyaga ko‘ra, to‘g‘ridan-
to‘g‘ri xorijiy investitsiyalar (FDI) mezbon mamlakatdagi kapital zaxirasini oshiradi va bu o‘z navbatida iqtisodiy 
o‘sishga ta’sir ko‘rsatadi[2].

1-rasm. To‘g‘ridan-to‘g‘ri xorijiy investitsiyalar (FDI), portfel investitsiyalari (FPI) va iqtisodiy o‘sish o‘rtasidagi 
o‘zaro aloqadorlik[3].

To‘g‘ridan-to‘g‘ri xorijiy investitsiyalar, portfel investitsiyalari va iqtisodiy o‘sish o‘rtasida o‘zaro mustahkam 
bog‘liqlik mavjud. To‘g‘ridan-to‘g‘ri xorijiy investitsiyalar ishlab chiqarish quvvatlarini kengaytirish, ilg‘or 
texnologiyalar va boshqaruv tajribasini joriy etish orqali iqtisodiy o‘sishni bevosita rag‘batlantiradi. Portfel 
investitsiyalari esa moliya bozorlarining likvidligini oshirib, kapital aylanishini tezlashtirish orqali bilvosita ta’sir 
ko‘rsatadi. Shu tariqa, xorijiy investitsiyalar va iqtisodiy o‘sish bir-birini to‘ldiruvchi hamda mustahkamlovchi 
omillar sifatida namoyon bo‘ladi.

To‘g‘ridan-to‘g‘ri xorijiy investitsiyalar (FDI) — bu xorijiy subyekt tomonidan mamlakatning ishlab chiqarish 
aktivlariga, masalan, ishlab chiqarish korxonalari, infratuzilma yoki xizmat ko‘rsatish sohalariga kiritilgan 

investitsiyalarni anglatadi. Bunday investitsiyalar odatda uzoq muddatli manfaat shaklida namoyon bo‘ladi va 
bu aksiyadorlik ulushi, qo‘shilish va qo‘shib olish (mergers and acquisitions) yoki qo‘shma korxonalar (joint 
ventures) orqali amalga oshiriladi[4].

Bizning tadqiqot natijalarimiz shuni ko‘rsatadiki, to‘g‘ridan-to‘g‘ri xorijiy investitsiyalar (FDI) iqtisodiy o‘sish 
bilan ijobiy bog‘liqlikka ega, ayniqsa global qiymat zanjiri (GVC) faoliyati yuqori sur’atlarda o‘sayotgan va inson 
kapitali hamda moliyaviy rivojlanish darajasi nisbatan past bo‘lgan mamlakatlarda bu ta’sir yanada kuchliroq 
namoyon bo‘ladi[5].

Birlashgan Millatlar Tashkilotining “Jahon investitsiyalari to‘g‘risidagi hisobot”ida ta’kidlanishicha, barqaror 
va inklyuziv rivojlanishga yo‘naltirilgan investitsiyalarni rag‘batlantirish uchun jasoratli va muvofiqlashtirilgan 
chora-tadbirlar zarur. Xususan, raqamli iqtisodiyot, infratuzilma va barqaror moliyalashtirish sohalarida mavjud 
tafovutlarni qisqartirish global investitsiya siyosatining ustuvor yo‘nalishiga aylanishi lozim. Shu tarzda, xorijiy 
investitsiyalarni strategik tarzda boshqarish iqtisodiy o‘sishning sifat jihatdan yangi bosqichiga o‘tish uchun 
muhim shart bo‘lib xizmat qiladi.

T A D Q I Q O T  M E T O D O L O G I YA S I
Mazkur tadqiqot xorijiy investitsiyalar va iqtisodiy o‘sish o‘rtasidagi o‘zaro ta’sirni tahlil qilishga qaratilgan 

bo‘lib, taqqoslash, tahlil va statistik usullar asosida olib borildi. Maqolada BMTning “Jahon investitsiyalari 
to‘g‘risidagi hisobotlari” (UNCTAD, 2024–2025), Jahon banki, Xalqaro Valyuta Jamg‘armasi hamda O‘zbekiston 
Respublikasi Davlat statistika qo‘mitasi ma’lumotlaridan foydalanildi.

Tadqiqotda empirik yondashuv asosida to‘g‘ridan-to‘g‘ri xorijiy investitsiyalar oqimlari, yalpi ichki mahsulot 
(YaIM) o‘sishi, kapital shakllanishi va mintaqaviy tafovutlar o‘rtasidagi bog‘liqlik o‘rganildi. Shuningdek, dinamik 
tahlil, qiyosiy iqtisodiy tahlil va tizimli yondashuv uslublari orqali investitsiyalarning iqtisodiy o‘sishga bevosita 
va bilvosita ta’siri aniqlab berildi.

Tadqiqot natijalari asosida xorijiy investitsiyalarni samarali boshqarish va ularni barqaror iqtisodiy o‘sishga 
yo‘naltirish bo‘yicha ilmiy-amaliy xulosalar ishlab chiqildi.

T A H L I L  V A  N A T I J A L A R
2024-yilda jahon miqyosida to‘g‘ridan-to‘g‘ri xorijiy investitsiyalar hajmi 11 foizga kamayib, 1,5 trillion 

AQSh dollarini tashkil etdi. Bu holat ketma-ket ikkinchi yil davomida investitsiya oqimlarining qisqarayotganini 
ko‘rsatadi. Garchi umumiy statistik ko‘rsatkichlar 4 foizlik o‘sishni qayd etgan bo‘lsa-da, bu raqamlar real 
iqtisodiy jarayonlarni to‘liq aks ettirmaydi. Ushbu “o‘sish” asosan ayrim Yevropa mamlakatlarida investitsiyalar 
tranziti sifatida xizmat qiluvchi moliyaviy kanallar orqali o‘tgan beqaror kapital oqimlari hisobiga yuzaga kelgan.

2025-yil uchun xorijiy investitsiyalar bozorida salbiy prognoz shakllangan. Dastlab yil boshida mo‘tadil o‘sish 
kutilgan bo‘lsa-da, keyinchalik savdo mojarolari, geosiyosiy tarqoqlik va iqtisodiy beqarorlik kuchayishi natijasida 
investitsion istiqbollar keskin pasaygan. Bu holat yalpi ichki mahsulot (YaIM) o‘sishi, kapital shakllanishi, tashqi 
savdo hajmi, moliya bozorlari barqarorligi hamda investorlar ishonchi kabi asosiy ko‘rsatkichlarga salbiy ta’sir 
ko‘rsatmoqda. 2025-yil boshlaridagi dastlabki ma’lumotlarga ko‘ra, global miqyosda yirik investitsiya bitimlari 
va yangi loyihalar soni tarixiy minimum darajaga tushgan.

Mazkur tendensiyalar xorijiy investitsiyalarning jahon iqtisodiyotidagi beqarorlikka qanchalik sezgir ekanini 
ko‘rsatib, ularni milliy iqtisodiy siyosat bilan muvofiqlashtirish zarurligini yana bir bor tasdiqlaydi.

1-jadval. Daromad guruhlari bo‘yicha to‘g‘ridan-to‘g‘ri xorijiy investitsiyalar (FDI) hajmi va o‘sish sur’atlari[8]

Daromad guruhi FDI qiymati 
(mlrd $)

FDI o‘sish 
sur’ati (%)

Greenfield 
loyihalar (asosan 

sanoat)

Xalqaro loyiha 
moliyalashtirish bitimlari 

(asosan infratuzilma)

Rivojlangan mamlakatlar 
(Developed) 626 –22 +2 –29

Rivojlanayotgan mamlakatlar 
(Developing) 867 0 +4 –23

Eng kam rivojlangan 
mamlakatlar (LDCs) 37 +9 –5 –41



M U H A N D I S L I K  VA  I Q T I S O D I Y O T

33

2025-yil, noyabr.  № 11-son

Rivojlanayotgan mamlakatlar global FDI oqimlarining asosiy qismini — 867 mlrd dollarni tashkil etgan. 
Rivojlangan mamlakatlarda investitsiyalar kamaygan (–22%), eng kam rivojlangan mamlakatlarda esa +9% 
lik o‘sish qayd etilgan. Infratuzilma sohasidagi xalqaro moliyaviy bitimlarda esa barcha toifalarda pasayish 
kuzatilgan.

2-jadval. Mintaqalar bo‘yicha to‘g‘ridan-to‘g‘ri xorijiy investitsiyalar (FDI) hajmi va o‘sish sur’atlari[8].

Mintaqa FDI qiymati 
(mlrd $)

FDI o‘sish 
sur’ati (%)

Greenfield 
loyihalar (asosan 

sanoat)

Xalqaro loyiha 
moliyalashtirish bitimlari 

(asosan infratuzilma)
Yevropa (Europe) 182 –58 –6 –29
Shimoliy Amerika (North America) 343 +23 +22 –35
Afrika (Africa) 97 +75 –5 –3
Rivojlanayotgan Osiyo 
(Developing Asia) 605 –3 +5 –27

Lotin Amerikasi va Karib havzasi 
(Latin America and the Caribbean) 164 –12 +2 –28

Ma’lumotlarga ko‘ra, Afrika mintaqasida FDI oqimi eng yuqori o‘sishni (+75%) qayd etgan bo‘lsa, Yevropada 
eng katta pasayish (–58%) kuzatilgan. Rivojlanayotgan Osiyo esa 605 mlrd dollar bilan eng katta investitsiya 
hajmiga ega mintaqa bo‘lib qolmoqda. Shu bilan birga, infratuzilma loyihalari bo‘yicha xalqaro moliyalashtirish 
bitimlari barcha mintaqalarda kamaygan.

Yuqoridagi ma’lumotlar shuni ko‘rsatadiki, global miqyosda to‘g‘ridan-to‘g‘ri xorijiy investitsiyalar oqimlari 
2024-yilda ham pasayishda davom etgan. Faqat ayrim Yevropa mamlakatlari orqali o‘tgan tranzit moliyaviy 
oqimlar bu tendensiyani biroz yumshatgan, xolos. 2025-yil uchun shakllangan prognozlar esa tobora pessimist 
tus olmoqda. Yilning birinchi choragiga oid dastlabki ma’lumotlar yirik investitsiya bitimlari va yangi loyihalar 
sonining tarixan eng past darajaga tushganini ko‘rsatmoqda.

Bu holat global investitsiya jarayonlarining hozirgi bosqichda zaiflashganini, xalqaro kapital harakatining 
yuqori darajada beqaror ekanini va investorlar ishonchining pasayganini tasdiqlaydi. Natijada, xorijiy 
investitsiyalar oqimlarini barqarorlashtirish, ularni real sektor loyihalariga yo‘naltirish hamda iqtisodiy o‘sishning 
sifat jihatdan yangi bosqichiga o‘tish uchun milliy va xalqaro miqyosda muvofiqlashtirilgan siyosiy-iqtisodiy 
choralar ko‘rish zarur bo‘lib qolmoqda.

X U L O S A  V A  T A K L I F L A R
Yuqoridagi tahlillar shuni ko‘rsatadiki, xorijiy investitsiyalar mamlakatlarning iqtisodiy o‘sishida hal 

qiluvchi omil sifatida namoyon bo‘ladi. Ular ishlab chiqarish quvvatlarini kengaytiradi, texnologik yangilanishni 
tezlashtiradi va raqobatbardosh muhitni shakllantiradi. Shu bilan birga, xorijiy kapital oqimlarining beqarorligi, 
geosiyosiy xavflar va global iqtisodiy noaniqliklar investitsion jarayonlarning samaradorligiga salbiy ta’sir 
ko‘rsatmoqda.

Tadqiqot natijalari xorijiy investitsiyalar va iqtisodiy o‘sish o‘rtasida ijobiy, ammo asimmetrik bog‘liqlik 
mavjudligini tasdiqlaydi. Ya’ni, investitsiyalar hajmining ortishi iqtisodiy faollikni rag‘batlantiradi, biroq bu 
jarayonning barqarorligi investitsiyalar yo‘naltirilgan sohalar, institutsional muhit va milliy iqtisodiy siyosatning 
samaradorligiga bog‘liqdir.

Takliflar:
1.	 Xorijiy investitsiyalarni jalb etish siyosatini strategik tarmoqlar (sanoat, infratuzilma, raqamli 

texnologiyalar) bo‘yicha ustuvor yo‘naltirish zarur.
2.	 Investitsion muhitni yaxshilash maqsadida huquqiy barqarorlik va shaffoflikni kuchaytirish, investorlar 

uchun kafolat mexanizmlarini kengaytirish lozim.
3.	 Xorijiy kapitalni samarali boshqarish uchun mahalliy korxonalar bilan kooperatsiya va texnologiya 

transferi tizimini rivojlantirish muhim.
4.	 Barqaror o‘sishni ta’minlash maqsadida raqamli iqtisodiyot, yashil energetika va yuqori qo‘shilgan 

qiymatli ishlab chiqarish sohalariga investitsiyalarni rag‘batlantirish kerak.
5.	 Jahon investitsiya bozoridagi o‘zgarishlarni inobatga olib, mintaqaviy hamkorlik va xalqaro moliyaviy 

institutlar bilan integratsiyani chuqurlashtirish lozim.
Umuman olganda, xorijiy investitsiyalarni milliy iqtisodiy strategiya bilan uyg‘unlashtirish va ularni barqaror 

rivojlanish maqsadlariga yo‘naltirish mamlakat iqtisodiy o‘sishini sifat jihatdan yangi bosqichga olib chiqishga 
xizmat qiladi.

